
Арманыма жол ашқан қала
ҮЙДІҢ ҮЛКЕНДЕРІ "ӨМІР БИІК БАСПАЛДАҚТЛРДАН ТҰРАДЫ. ӨЗЕН СЕКІЛДІ АҒЫСЫ ТОҚТАУСЫЗ, ЕШКІМГЕ БІЛДІРМЕЙ ӨТІП КЕТЕДІ. ЖАС КЕЗІНДЕ ЕЛ КӨР, ЖЕР ТАНЫ, ЖАҢА ДОСТАРМЕН ТАНЫС” ДЕП ҮНЕМІ АЙТЫП ОТЫРАТЫН. ОЛАРДЫҢ АҚЫЛЫМЕН, АҚ БАТАСЫМЕН ӨСКЕН БІЗ БОЛАШАҚҚА НЫК КАДАМ БАСЫП, ӨЗ ӨМІР ЖОЛЫМЫЗДЫ ТАНДАДЫК- БҰРЬІН АЯҚ БАСЫП КӨРМЕГЕН ҚЫЗЫЛЖАР ӨҢІРІ БІЗДІ ЖАТСЫНБАДЫ, КЕРІСІНШЕ, КҰШАҚ ЖАЯ ҚАРСЫ АЛДЫ.

Бізді қазақ әдебиеті мен мәдениетінде өзіндік қадау-қадау соқпақтары бар бұл елкеге алып келген “Мәңгілік Ел" жастары - индустрияға" жобасы аясында жүзеге асқан “Серпін - 2050" мемлекеттік бағдарламасы болатын. Биыл аталмыш бағдарлама өзінің түлектерін үшінші мәрте шығарып салмақ.
Мен Түркістан облысындағы Мақтарал ауданына қарасты Достық деп аталатын елді мекенде туып-өстім. Достық - тілі мен дінін көздің қарашығындай қорғаштап, ұрпағын ұлттық құндылыққа шөлдетпей өсірген қарапайым қазақ ауылы. “Серпін" бағдарламасы қабылданатынын, оның аясында еліміздің солтүстік облыстарына тегін оқу мүмкіндігі берілетінін естігенде қатты қуанғандардың бірі мен болдым. Неге десеңіз, қасиетті Қызылжар топырағы маған жат емес еді. Алтыншы сыныпта оқып жүргенімде осы жаққа емделу үшін ат басын бұрған апама еріп, Қызылжар ауданындағы Новокаменка ауылына келген едім. Бұл ауылда біз үш айға жуық уақыт тұрдық. Ұлттық бірыңғай тестілеуді тап- сырып, қаланы таңдау сәті келгенде мен ойланбастан құжаттан Солтүстік Қазақстан облысын белгіледім. Адам шын ниетімен тілесе арманы алдамайды екен. Ескі достарымды көру бақыты бұйырды. Пойыздан түсе сала Новокаменкаға қарай жол тарттым.
М.Қозыбаев атындағы Солтүстік Қазақстан университетінде оқып жатқан ұл-қыздардың арасында Достық ауылынан келген жастар аз емес. Олардың қатарында өзімнің туыстарым да бар. Сондықтан да болар жергілікті өрендермен бірден тіл табысып, аралас-құралас болып кеттік. Бір жатақханада тұратын біздер кешкілік қаланың көрікті орындарын аралауға шығатынбыз.
Техника тілін жетік білуді бала күнімнен армандайтынмын. Таңдау сәті келгенде “машина жасау" мамандығына бүйрегім бұрып тұрды. Жалпы елімізде бұл саланың жілігін шағып, майын ішкен нағыз мамандар аз. Сондай-ақ, машина жасау бағытында әлемде Қазақстанның кемшін қалып отырғанын да бүгіп қала алмайсың. “Машина жасау" мамандығын меңгеріп шығуымның бір себебі де осы болатын: саланың өркендеуіне атсалысуды ойладым. Қазір, Құдайға шүкір, бакалаврды сәтті аяқтап, оқуымды магис- тратурада жалғастырудамын.
Қолыма диплом алған жылы меңгеріп шыққан мамандығым бойынша жұмысқа орналасуды ойладым. Алайда, білімімді жетілдіру басты мақсатым болды. Адам өзін әр кез, Абай атамыз айтқандай, “терең оймен, батыл талаппен" жетілдіреді емес пе? Магистратураның қазақ бөліміне түскен едім. Бірнеше ай оқығаннан кейін орыс бөліміне ауыстыру туралы өтініш жаздым. Себебі тіл білгеннің артықшылығы көп. Оның үстіне машина жасау саласында орыс және ағылшын тілдері көп қолданылады. Ана тілімді еркін меңгергенмін, неге орысша, ағылшынша үйренбеске? Егер алған білімімді халқыма бе- реалсам маған одан асқан бақыт жоқ.
Қазіргі уақытта алған білімімді тәжірибе жүзінде іске асыру үшін түстен кейінгі уақытта жүмыс істеп жүрмін. «Qуzylijar» телеарнасының инженерімін. Бұл да өзімді жетілдіру үшін көп көмегін тигізуде.
Еліміздегі оқу орындарының үздік ондығына кірген М.Қозыбаев атындағы Солтүстік Қазақстан университетінде бүгіндері жеті мыңнан астам студент оқиды. Олардың 962-сі “Серпін" бағдарламасы бойынша білім алуда. Жуырда Түркістан облысынан арнайы делегация келіп, біздің жағдайымызды біліп кетті. Оларға Қызылжар өңірін таныстыр- ғандардың қатарында мен де бармын. Басқосу барысында ‘Айғақ" телеарнасының басшысы, Түркістан облыстық мәслихатының депутаты Дулат Әбіш студенттердің алдағы жоспарларына сәттілік тілеп, ізгі ниетін білдірді. Мемлекеттік грантпен оқитын студенттер қатарын молайту үшін алдағы сәуір айында Түркістан облысы және Шымкент қаласына мамандар жіберіліп, олар насихат жұмыстарын кең көлемде жүргізбек. Яғни, алдағы уа- қытта өңіріміздің әр бұрышынан, әр түкпірінен ұлттық дәстүрге адал, сертке берік ұл-қыздардың жарқын-жарқын дауыстары жиі естіледі деген сөз. Өз басым соған қатты қуанамын. Бұл, бәлкім, еліме, жеріме, ана тіліме деген бойымдағы шексіз махаббаттың қалыпқа, ешбір заңдылыққа бағынбаған көрінісі болар.
// Қызылжар нұры.- 2020.- 14 ақпан.

